
AchAryaprashasti

આચાર્યપ્રશસ્તિ

Document Information

Text title : AchAryaprashasti

File name : AchAryaprashasti.itx

Category : deities_misc, gurudev, sangraha

Location : doc_deities_misc

Proofread by : Mohan Chettoor

Latest update : January 13, 2023

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

January 14, 2023

sanskritdocuments.org



AchAryaprashasti

આચાર્યપ્રશસ્તિ

(વિવિધ ગ્રન્થોં સે સઙ્કલિત)
નમામ્યભોગિપરિવારસમ્પદં નિરસ્તભૂતિમનુમાર્ધવિગ્રહમ્ ।
અનુગ્રમુન્મૃદિતકાલલાઞ્છનં વિનાયકમપૂર્વશઙ્કરમ્॥ ૧॥
આશૈલાદુદયાત્તથાસ્તગિરિતો ભાસ્વદ્યશોરશ્મિભિઃ
વ્યાપ્તં વિશ્વમનન્ધકારમભવદ્યસ્ય સ્મ શિષ્યૈરિદમ્ ।

આરાજ્જ્ઞાનગભસ્તિભિઃ પ્રતિહતશ્ચન્દ્રાયતે ભાસ્કરઃ
તસ્મૈ શઙ્કરભાનવે તનુમનોવાગ્ભિર્નમઃ સ્યાત્સદા॥ ૨॥

યેષાં ધીસૂર્યદીપ્ત્યા પ્રતિહતિમગમન્નાશમેકાન્તતો મે
ધ્વાન્તં સ્વાન્તસ્ય હેતોર્જનનમરણસન્તાનદોલાધિરૂઢેઃ ।

યેષાં પાદૌ પ્રપન્નાઃ શ્રુતિશમવિનયૈર્ભૂષિતાઃ શિષ્યસઙ્ઘાઃ
સદ્યો મુક્તાઃ સ્થિતાસ્તાન્ યતિવરમહિતાન્ યાવદાયુર્નમામિ॥ ૩॥

ઉદ્ધૃત્ય વેદપયસઃ કમલામિવાન્ધેઃ
આલિઙ્ગિતાખિલજગત્પ્રભવૈકમૂર્તિમ્    ।

વિદ્યામશેષજગતાં સુખદામદાદ્યઃ
શઙ્કરં વિમલભાષ્યકૃતં નમામિ॥ ૪॥

યદ્ભાષ્યામ્બુજજાતજાતમધુરપ્રેયોમધુપ્રાર્થના-
સાર્થવ્યગ્રધિયઃ સમગ્રમરુતઃ સ્વર્ગેઽપિ નિર્વેદિનઃ ।

યસ્મિન્ મુક્તિપથઃ પથીનમુનિભિઃ સમ્પ્રાર્થિતઃ   સમ્બભૌ
તસ્મૈ ભાષ્યકૃતે નમોઽસ્તુ ભગવત્પાદાભિદાં બિભ્રતે॥ ૫॥

વક્તારમાસાદ્ય યમેવ નિત્યા સરસ્વતી સ્વાર્થસમન્વિતાસીદ્ ।
નિરસ્તદુસ્તર્કકલઙ્કપઙ્કા નમામિ તં શઙ્કરમચિન્તાધિમ્॥ ૬॥
ભગવત્પાદપાદાબ્જપાંસવઃ પરન્તુ સન્તતમ્ ।
અપારાસારસંસારસાગરોત્તારસેતવઃ॥ ૭॥

વેદાન્તામ્ભોગભીરા નયમકરકુલા બ્રહ્મવિદ્યાવ્જષણ્ડા
પાષણ્ડોત્તુઙ્ગવૃક્ષપ્રમથનનિપુણા  માનવીચીતરઙ્ગા  ।

યસ્યાસ્યોત્થા સરસ્વત્યખિલભવભયધ્વંસિની શઙ્કરસ્ય
ગઙ્ગા  શમ્ભોઃ કપર્દાદિવ નિખિલગુરોર્નૌમિ તત્પાદપદ્મમ્॥ ૮॥

મીમાંસયા કપટતો ભુજગામ્બયેવ
સ્વાધીનતામુપનિષદ્વિનતેવ નીતા ।

યેનોદ્ધૃતાઽમૃતફલેન ગરુત્મતેવ
તસ્મૈ નમો ભગવતેઽદ્ભુતશઙ્કરાય॥ ૯॥

સ્તુવન્મોહતમસ્તોમભાનુભાવમુપેયુષઃ
સ્તુમસ્તાન્ ભગવત્પાદાન્ ભવરોગભિષગ્વરાન્॥ ૧૦॥
મહામોહપઙ્કે વિરિઞ્ચાચરાન્તં
પ્રજાહસ્તિનં મગ્નમાલોક્ય ભાષ્યૈઃ ।

જલૈઃ ક્ષાલયિત્વાઽઽત્મવિદ્યાદિવં
યો નયત્યેકલં શઙ્કરં તં નમામિ॥ ૧૧॥

સૂત્રપ્રગ્રહવેદવાજિનિ મહન્મીમાંસકસ્યન્દને
તિષ્ઠન્ ભાષ્યપિનાકમુજ્જ્વલગુણં કૃત્ત્વાત્મધીસાયકમ્ ।

આકૃષ્ય પ્રદહન્નશેષવિપદાં મૂલં પુરાણાં ત્રયં
ભૂયાન્નોઽભિનવઃ પુરારિરશુભસ્યોચ્છિત્તયે શઙ્કરઃ॥ ૧૨॥

હરલીલાવતારાય શઙ્કરાય વરૌજસે ।
કૈવલ્યકલનાકલ્પતરવે ગુરવે નમઃ॥ ૧૩॥
વેદાન્તાર્થં ગભીરં હ્યતિસુગમતયા બોધયામીતિ વિષ્ણુઃ
વ્યાસાત્માઽસૂત્રયત્તદ્ દુરધિગમમભૂદ્ વાદિદુર્બુદ્ધિભેદાત્ ।

ભિન્દન દુર્બુદ્ધિભેદં ય ઇહ કરુણયાઽભાષયદ્ ભાષ્યમેતત્
તં વન્દે સર્વવન્ધં ત્રિજગતિ ભગવત્ પાદસંશં મહેશમ્॥ ૧૪॥

યદ્ભાષ્યોક્તેર્લવપરિજુષશ્છાત્રવર્ગા  મહાન્તો
નિર્ભિન્દન્તિ   પ્રબલમતયો વાદિશૈલં સમસ્તમ્ ।

યૈર્વેદાબ્ધેરમૃતમિવ સદ્ભાષ્યમાત્મપ્રકાશં
તત્પાદાબ્જં સ્ફુરતુ હૃદયે હ્યુદ્ધૃતં સર્વદા મે॥ ૧૫॥

સંસારસર્પપરિદષ્ટવિનષ્ટજન્તુ-

સઞ્જીવનાય પરયા કૃપયોપપન્નઃ ।
બ્રહ્માવબોધપરમૌષધમુદ્વહન્ યઃ
તં શઙ્કરં પરતરં ભિષજાં ભજામિ॥ ૧૬॥

શ્રીસમ્બન્ધમુદીક્ષ્ય વાચકપદેઽયાન્ શાઙ્ગિણં  વૈષ્ણવાઃ
ચન્દ્રોત્તંસપદાસ્પદત્વકલનાચ્છમ્ભું ચ શૈવા વિદુઃ ।

આનન્દાદ્વયશોભમાનપરમપ્રેમાસ્પદં યોગિનઃ
તાન્ પાદામ્બુજરેણુધૂતતમસો વન્દે સદા શ્રીગુરુન્॥ ૧૭॥

વેદાન્તવ્રાતનીરં શતપથકથિતન્યાયરત્નપ્રપૂરં
પારાવારં સુતારં નિગમમુખષડઙ્ગાત્મસદ્ગ્રાહઘોરમ્  ।

કારં કારં સુગાહં શ્રુતમતમથિતૈર્બ્રહ્મવિદ્યામૃતં યઃ
પ્રાદાદાદાય તસ્માદશરણશરણં શઙ્કરં તં નમામઃ॥ ૧૮॥

યે વેદાન્તસુધોદધિં  સુમનસાં નિઃશ્રેયસાય સ્વયં
નિર્મથ્યોદહરદ્ નિરૂપણગુણાવૃત્તેન ચેતોમથા ।

અદ્વૈતામૃતમાસુરાનુશયિનામાસ્વાદનીયેતરત્
તાનાસ્માકગુરોરુપૈમિ ભગવત્પાદાદિમાન્ દેશિકાન્॥ ૧૯॥

શ્રીમચ્છઙ્કરસદ્ગુરોર્ભગવતોઽગાધામસાધારણી
વાણી નઃ પ્રતનીયસીં  મુહુરિમાં  ગાટું સમુત્કણ્ઠતે ।

તન્મૂર્તિઃ   પ્રભુરેવ ભક્તજનતાવાત્સલ્યવૈપુલ્યભૂ-
રસ્મૈ સાધુ દદાતુ શસ્તદયયા હસ્તાવલમ્બં હરઃ॥ ૨૦॥

વેદાન્તાર્થતદાભાસનીરક્ષીરવિવેકિનમ્ ।
નમામિ ભગવત્પાદં પરહંસધુરન્ધરમ્॥ ૨૧॥
અલબ્ધ્વાતિશયં યસ્માદ્વયાવૃત્તાસ્તમવાદયઃ ।
ગરીયસે નમસ્તસ્મા અવિદ્યાગ્રન્થિભેદિને॥ ૨૨॥
અદ્વૈતાર્ણવપૂર્ણચન્દ્રમભિદા પદ્યાટવીભાસ્કરં
વિદ્વત્કોટિસમર્ચિતાઙ્ઘ્રિયુગલં    પ્રદ્વેષિકક્ષાનલમ્ ।

હૃદ્યાભેદ્યસમસ્તવેદજનિતપ્રોદ્યદ્વિવેકાઙ્કુરં
સ્વિદ્યદ્વાગમૃતં પરાત્પરગુરું શ્રીશઙ્કરં તં ભજે॥ ૨૩॥

ઇતિ આચાર્યપ્રશસ્તિ સમાપ્તા ।
Proofread by Mohan Chettoor

